
SAEMIEN HEALSOEDOTKEMEJARNGE  
– GEERVE 20-JAEPIEN BÅERIES NOERE 
Ann Ragnhild Broderstad jïh Marita Melhus 

Iktedimmie 
Saemien healsoedotkemejarnge (Senter for samisk helseforskning – SSHF) tseegkesovvi 
2001 Sosijaale- jïh healsoedepartemeenteste mij stilli dotkemebaseereme daajroem buek- 
tedh healsoen jïh jieledetsiehkiej bïjre saemien årroji luvnie Nöörjesne. 20 jaepieh jarngen 
barkijh leah ovrehte 160 vitenskapeles tjaalegh bæjhkoehtamme, jïh 17 dåakteregraadh 
leah dorjesovveme. Stoerre leavloe bïejesåvva daajroem årroejidie åehpiedehtedh, mij 
daate heevehtimmiebæjhkoehtimmie vuesehte. 

Dïhte stoerre healsoe- jïh jieledetsiehkiegoerehtimmie SAMINOR lea jarngen uvte-
mesth darjome jïh vihkielommes gaaltije maam daajrojne healsoen, jieledehammoen jïh 

jieledevuekiej bïjre utnebe saemien årroji luvnie. Lissine SSHF tjïrrehtamme jallh meatan 
orreme jieniebinie stoerre daatatjöönghkeme- jïh dotkemeprosjektine. Skïemtjelassh jiele-
dehammoen gaavhtan (vaajmoe- jïh vïrreåerieskïemtjelassh jïh sohkerejaamedh-gæbja) 
jïh psykiske healsoe leah vihkeles dotkemesuerkieh jarngesne. Gaavnoe dan stoerre 
låhkoen bïjre vædtsoesvoeteste saemien årromedajvine jïjnjem ållermaehtemem åadtjoeji 
medijinie. Seammalaakan prosjekte «Rein som næringsmiddel» (Bovtse goh beapmoe- 
mehtie), mij orre daajroem buakteme beapmoesisvegen jïh byjresedaalhkesi bïjre bearkosne  
jïh sysngelinie bovtseste. 

Jalhts SSHF annje lea onne jarnge, mijjieh noerebaelien mijjen duakan bïejebe jïh geerve 
jieliedasse vaedtsebe stoerre syjhtedassigujmie. Hijven dialogh dovne seabradahkea- 
ktöörigujmie, dotkemebyjresigujmie jïh ij goh unnemes årrojigujmie sijhtieh eevre vihkeles  
årrodh juktie lyhkesidh. 

Duekie 
Sosijaale- jïh healsoedepartemeente Saemien healsoedotkemejarngem (SSHF) tseegki 2001 
sjaavnjoen mietie Saemiedigkeste jïh saemien healsoebarkijijstie. Tseegkeme SSHF:ste lij ille-
dahke aktede barkoste mejnie guhkiem gïehtelamme, jïh mesnie gellie ovmessie aktöörh lin 
meatan. Saemien healsoe- jïh sosijaalefaageles organisasjovnh tseegkesovvin gaskoeh 1980-
låhkoen. Dej ulmie lij buerebe sjïehteladtemen åvteste barkedh healsoe- jïh sosijaaledïene- 
sjijstie saemien utniejidie jïh skïemtjijidie. Daej organisasjovni barkoen gaavhtan gellie 
jaepieh akte moenehtse tseegkesovvi 1991 mij ulmine utni raeriestimmiem buektedh akten 
soejkesjasse healsoe- jïh sosijaaledïenesjidie saemien årroejidie Nöörjesne. 1995 NOU 1995:6 
«Plan for helse- og sosialtjenester til den samiske befolkningen i Norge» bæjhkoehtamme 
sjïdti (1). Akte salkehtimmiebarkoe maam Saemiedigkie, Universiteete Romsesne (universi-
teeten nomme mænngan jeatjahtovvi UiT Norges arktiske universitetese) jïh Saemien dåak-
teresiebrie tjïrrehtin illedahkine reektehtsem «Utreding om etnisk medisin ved Universitet i 
Tromsø» åadtjoeji 1999 (2). Dan mænngan ajve göökte jaepieh veesin åvtelen saemien heal-
soedotkemejarnge reakasovvi. Jarnge nommem åadtjoeji Senter for samisk helseforskning, 
(Saemien healsoedotkemejarnge) jïh maahta daelie bååstede vuejnedh 20 jaepide dotkeme- 
darjomigujmie gusnie åejviefokuse lea orreme healsoe- jïh jieledetsiehkiedaatah stoerre vïeh- 
kine tjöönghkedh. Lissine bievneme dotkemeilledahkijste, dovne voenges seabradahkide, 
politihkeridie, healsoereerijidie jïh jeatjabidie jolle prioriteetem åtna. 

Aalkoe 
Lokaliseereme lea daamtaj digkiedimmieteema, men ij lij teema gosse Saemien healsoe-
dotkemejarnge tseegkesovvi. Jarnge sijjiem åadtjoeji UiT Norges arktiske universiteetesne, 
Healsoefaageles fakulteetesne, Seabradahkemedisijnen instituhtesne. Salkehtimmie etnih-
keles medisijnen bïjre vuarjasji lij dovne vihkele lïhke ektiedimmine medisijnen faageby-
jresasse UiT.se Romsesne, seamma tïjjen goh jarnge lij stïeresne saemien dajvine jïh lïhke 

laavenjostoem utni saemien healsoeinstitusjovnigujmie. Dah dan åvteste juvnehtin lokali-
seeremem juekedh Romsan jïh Karasjohken gaskem. Moenehtse aaj konklusjovnine utni 
dåårrehtimmienuepieh vitenskapeles barkojde ij lij dan joekoen hijven. Dan åvteste daer-
pies orreme jarngesne jïjtse dotkijh ööhpehtidh mah daajroem aalkoeåålmegehealsoen 
bïjre utnieh. 

Professovre Eiliv Lund earoem åadtjoeji jarngen voestes faageles åvtehkinie årrodh, mearan 
Ragnhild Vassvik jarngem reeri goevtesisnie Karasjohkese. SSHF:n seabradahkestilleme 
lij healsoetsiehkien bïjre saemien årroji luvnie reektedh. Illedahke sjïdti årrojegoerehtim-
miem tseegkedh joekoen daan åssjelasse hammoedamme. Eiliv Lund voestes åvtehkinie 
sjïdti dehtie orre tseegkeme årrojegoerehtimmeste mij nommem Helse- og levekårsun-
dersøkelsen i områder med samiske og norsk bosetting – SAMINOR åadtjoeji (Healsoe- 
jïh jieledetsiehkiegoerehtimmie dajvine saemien jïh nöörjen årrojigujmie – SAMINOR 
(vuartesjh 2. kapihtelem). 

Maadthdåarjoe SSHF:se vadtasåvva Healsoe- jïh hoksedepartemeenteste Healsoedirektoraaten 
baaktoe jïh lij aalkoelisnie 5,2 millijovnh kråvnah, men læssani 6,2 millijovnh kråvnide 2012. 
Lissine jarnge dåarjoem åådtje jeatjah aktöörijste ohtsemen mietie. 

SSHF daanbien 
2012 lij geajnoeraaste jarngese. Eiliv Lund jïh Ragnhild Vassvik sijjen barkoeh leehpin 
ovrehte seamma tïjjen goh jarnge aktine stoerre daatatjöönghkeminie eelki SAMINOR 
2-goerehtimmesne. Jaepien don mænngan professovre Magritt Brustad orriji jïh barkoem 
instituhten åvtehkinie eelki Seabradahkemedisijnen instituhtesne. Jaepien 2013 raejeste 
dotkije 1 Ann Ragnhild Broderstad jarngen faageles åvtehkinie orreme jïh SAMINOR-
goerehtimmien åvtehkinie orreme. 

2018 raejeste SSHF sïjse bööti goh ihkuve påaste staatebudsjedtesne, naakede mij lij stoerre 
jaksoemierie. Lissine SSHF prosjektedåarjoeh jeatjah byjngetje aktöörijste åådtje, dej 
gaskem Saemiedigkie, Tjïeltedepartemeente, fylhkentjïelth, Healsoe Noerhte jïh Nöörjen 
dotkemeraerie (daaroen NFR). 

SSHF sæjhta dåaresthfaageles sov barkosne årrodh, naakede mij vååjnesasse båata barkiji 
faageduekesne. Dejnie 20 jaepine jarnge lea ovrehte 40 barkijh åtneme gellielaaketje faage-
duekine: medisijne, skiemtjiesujhteme, psykologije, antropologije, statistihke, histovrije, 
pedagogihke, veterinææremedisijne, kemi jïh vielie. 

Gaertjieldihkie ekonomeles vierhtiejgujmie, jarnge lea veeljeme såemies dotkijh bielietïjj-
enbarkojne seehtedh sijjeste gaajhkesh dovnesh elliestijjen seehtedh. Jarnge lea sov desen-
traliseereme maallem tjåadtjoehtamme, faageles åvtehkinie sijjesne Várdobaiki saemien 

jarngesne Tjeldsunden tijeltesne. Daan biejjien akte bielie jarngen ållesth 14 elliestijjen 
– jïh bielietijjenbarkijistie sov barkoesijjiem åtna Seabradahkemedisijnen instituhtesne 
Romsesne. Doh jeatjebh ovmessie sijjine laantesne årroeh, Karasjohken raejeste noerhtene, 
Oslon raajan åarjene, lissine akte bielietijjenbarkije Upmejisnie Sveerjesne. 

Såemies mijjen dotkemeprosjektijste 
SSHF:n seabradahkebarkoe lea dotkemebaseereme daajroem buektedh saemiej healsoen, 
jieledehammoen jïh jieledetsiehkiej bïjre. Dan åvteste ij leah luhpie etnisiteetem byögkeles 
registerinie registreeredh, nasjonaale healsoeregisterh eah bïevnesh vedtieh saemien årroji 
healsoen bïjre. Jis ij leah sjyöhtehke daatagaaltijh åtneme gusnie gåarede saemien etnisi-
teetem identifiseeredh, jarnge ij leah nuepieh åtneme sov seabradahkestillemem darjodh. 
Illedahke lea sjïdteme jïjtse dotkemedaatah ribledh bïevnesigujmie etnisiteeten, healsoen, 
jieledehammoen jïh jieledetsiehkiej bïjre. SSHF lea jienebh stoerre daatatjöönghkemh tjïr-
rehtamme, gusnie vïjhte prosjekth åenehkslaakan neebnesuvvieh: 

Healsoe- jïh jieledetsiehkiegoerehtimmie dajvine saemien jïh nöörjen  
årrojigujmie – SAMINOR 
SAMINOR lea jarngen uvtemes prosjekte, hammoedamme goh akte klassiske epidemiolo-
geles dotkemeprosjekte. Joe gosse SSHF tseegkesovvi 2001 soejkesjimmie eelki aktede eevre 
orre daatatjöönghkemistie mij saemien årrojh jarngesne utni. Doh voestes jaepieh soejke- 
sjimmiem tjïrrehti, jïh jaepiej 2003–2004 aktem stoerre daatatjöönghkemem tjïrrehtin 24 
tjïeltine – SAMINOR 1 (3). Almetjehealsoeinstituhte (daaroen FHI) jïh don baelien Staaten 
healsoegoerehtimmieh lin tjåadtjoehtæjjah dan praktihkeles tjïrrehtimmien åvteste. 

Såemies jaepiej mænngan lij iemie aktem jåarhkem SAMINOR 1-goerehtimmeste tjïrre-
htidh. FHI idtji vielie jïjtse årrojegoerehtimmieh tjïrrehth, jïh jarnge dan åvteste oktegh 
dïedtem veelti dom mubpiem daatatjöönghkemem darjodh – SAMINOR 2 (4,5). 

Mijjieh jïjnjem lïereme dovne SAMINOR 1 jïh 2-goerehtimmijste, men vihkele healsoe- 
tsiehkiem meatan fulkedh guhkiem. Akte iemie dotkemeevtiedimmie lea aaj orre dotke-
megyhtjelassh jijhtieh. Maahta eevre orre teema årrodh mejtie ij leah tjoevkesem bïejeme 
aarebi, jallh daatavåarome ij leah nuekie sjiehteles orreme dejtie gyhtjelasside vaestiedidh 
mejtie utni. Dan gaavhtan dle minngebem daatatjöönghkemem soejkesjeminie daelie – 
SAMINOR 3. Minngebe daatatjöönghkeme vuesehte SSHF lea njoetseme daelie jïh leah 
noerebaelien jïh geerve almetjen gaskem, jïh maahta stööregslaakan jïjtse dotkemejuelkine 
tjåadtjodh. Lohkh vielie SAMNOR:n bïjre jïh soejkesji bïjre SAMINOR:se 2. kapihtelisnie. 

Voeneste staarese 
Sentraliseereme jïh jarkelimmie årromemöönsteristie leah evtiedimmine orreme guhkiem, 
dovne abpe veartenisnie jïh Nöörjesne. Aaj saemien årromedajvh dååjroeh almetjh staaride 

juhtieh (6). Seamma tïjjen vaenie daajroem åtna healsoen jïh jieledetsiehkiej bïjre saemien 
årroejidie mah staarine årroeh. SSHF dan åvteste skraejriem veelti, laavenjostosne Nöörjen 
instistuhtine staare- jïh regijovnedotkemasse (NIBR), aktem goerehtimmiem eelki juktie 
buerebe daajroem åadtjodh healsoen, kultuvren jïh jieledetsiehkiej bïjre staareårroji gaskem 
mah aalkoelistie voenetjïeltijste båetieh saemien jïh nöörjen årrojigujmie. 

Prosjekte tjïrrehtamme sjïdti göökte bieline. Bielie 1 lij registerestudije aktine analyjsine 
juhtememöönsteristie jïh man stöörege årromemöönstere lij voestes bielesne geervejielie-
distie. Gaajhkh almetjh 25 jaepiedåehkijste mah lin byjjenamme vaeljehke voenetjïeltine 
saemien jïh nöörjen årrojigujmie fulkesovvin dehtie raejeste dah lin 15 jaepien båeries 
goske jaepien 2008 aalkoelisnie lin aaltarisnie 33–57 jaepieh. 2. bielie lij gihtjemegoere- 
goerehtimmie maam tjïrrehti 2014 almetji gaskem aaltarisnie 39–64 jaepieh (reakadamme 
1950–1975) mah lin juhteme daejstie 23 voenetjïeltijste staaride (6). Dej maanah (bijjelen 
18 jaepieh) aaj gihtjemegoerem åadtjoejin (mubpieboelvejuhtijh). Maahtah vielie studijen 
bïjre lohkedh Voeneste staarese 3. kapihtelisnie. 

Survey of Living Conditions in the Arctic (SLiCA) 
SLiCA lij akte gaskenasjonaale dotkemeprosjekte jieledetsiehkiej bïjre aalkoeåålmegi 
gaskem Arktisesne (7). Studijisnie aalkoeåålmegh aaltarisnie 16 jaepieh jïh båarasåb-
poe aerpievuekien aalkoeåålmegedajvijste Kruanalaantesne, Alaska, Canada, Russlaante, 
Sveerje jïh Nöörje. Dotkemedaata gihtjehtimmine veedtjesovvi gihtjemegoerine 
ååredæjja-ååredæjjese, gusnie almetjidie dåårrehtin viehkine lopmetjengkerevuekeste 
(snow-ball sampling), mij sæjhta jiehtedh govlehtallijh nommh orre almetjidie raeriestin 
mah gihtjehtæmman bööresovvin. Daatatjöönghkeme Nöörjesne dorjesovvi boelhken 
2002–2008. SSHF dïedtem veelti SLiCA:n nöörjen bielien åvteste 2006 jïh lea jeanatjom-
mesem daatijste tjöönghkeme. Ållesth 445 saemieh lin meatan Saepmien nöörjen bieleste. 
Studije sæjhta dotkemem jïh daajroem jieledetsiehkiej jïh healsoen bïjre eevtjedh vieh-
kine daatabaasem evtiedidh mij leah hammoedamme hedtieh jïh joekehtsh Arktiske regi-
jovnesne speejjeldidh. Åejviefokuse lij aalkoeåålmegi jieledetsiehkie noerhtedajvine, jïh 
guktie dej minngemes luhkiejaepiej sosijaale, politihkeles jïh byjreseligke jarkelimmieh 
leah aalkoeåålmegi jieledetsiehkieh baajnehtamme sirkumpolaare dajvesne. SSHF åtnoem 
daatijste Nöörjeste reerie. 

Bovtse goh beapmoemehtie 
Prosjektesne «Bovtse goh beapmoemehtie» lea pryövh bearkoste, libreste, jïrremistie jïh 
buejteste bovtseste tjöönghkeme jïh analyseereme 14 ovmessie gåatomedajvijste Noerhte-
Nöörjesne jïh Trööndelagesne. Pryövide analyseereme gaskem jeatjah buejtie-aamhtide, 
vitaminide, mineraalide jïh byjresedaalhkesidie. Illedahkh vuesiehtieh bovtsenbearkoe 
lea naakede dehtie aejliesommes bearkoste datne maahtah byöpmedidh, naakede mij 

aaj tsåatskelesvoetem medijijstie ålkoelaantesne åådtjeme. Maahta vielie prosjekten bïjre 
lohkedh gærjatjisnie «Korsen é det med helsa di?» (8). 

Dah mah baetsieh faahketji jaememem mænngan Nöörjesne 
«Etterlatte etter brå død i Norge» (Dah mah baetsieh faahketji jaememem mænngan 
Nöörjesne) lij akte studije mij daata sïjse tjöönghki dovne dejstie mah baatseme jïh tjïelti-
jste. Studije dovne kvantitatijve (gihtjemegoerh) jïh kvalitatijve (gïengelåbpoe gihtjehtim-
mie) bieliem utni. 

Prosjekte lissiehtamme daajroem jïh goerkesem vedti baetsiji daerpiesvoeti jïh sjaavnjoej 
bïjre gosse sïejhme viehkiem krööhkeste byögkeles viehkieabparaateste Noerhte-Nöörjesne, 
jïh saemien dajvijste sjïerelaakan. Tjoevkese bïejesåvva haestiemidie mah leah vïedteldihkie  
healsoeviehkiem vedtedh smaave voenges seabradahkine. Maahta vielie prosjekten bïjre 
lohkedh reektehtsisnie «Sorg er tungt. Det er ikke bare å glemme» (9). 

Mij illedahkh gaajhke daehtie daatatjöönghkemistie? 
SSHF lea dotkemejarnge mij uvtemes edtja dotkemebaseereme daajroem buektedh, men 
dotkeme ij naan aarvoem utnieh jis ij illedahkide jeatjabidie åehpiedehtieh. SSHF dam  
gellielaakan dorje: 

• Vitenskapeles bæjhkoehtimmieh 
• Dåakteregraadh jïh maasterelaavenjassh 
• Populærvitenskapeles bievneme jïh ööhpehtimmie, aaj kronihkh jïh  

gihtjehtimmieh medijinie 
• Meatan årrodh salkehtimmine jïh maahtoebyjresisnie universiteeten ålkolen 

Vitenskapeles bæjhkoehtimmieh 
Figuvre 1 vuesehte man gellie bæjhkoehtimmieh SSHF lea buakteme. Ållesth jaepien 2020 
minngiegietjesne jarnge lea 139 vitenskapeles tjaalegh bæjhkoehtamme mah ellieslaakan 
jallh såemiesmearan leah vïedteldihkie SSHF:se. Dej voestes 10 jaepiej lij vaenie bæjh-
koehtimmieh. Doh jeanatjommes vitenskapeles tjaalegh lin dellie vïedteldihkie dåak-
teregraadeprosjektide jarngesne. Mænngan dotkemeproduksjovne læssanamme. Don 
minngemes 10-jaepienboelhken jarnge lea ovrehte 10 vitenskapeles bæjhkoehtimmieh 
bæjhkoehtamme. Bæjhkoehtimmieveahka baajnehtamme sjædta dejnie boelhkine gosse 
eadtjohkelaakan daata tjöönghkeminie jïh bæjhkoehtimmieh eah dan jaabnan olkese 
båetieh, naakede mij joekoen våajnoes sjædta jaepiej 2013–2014. Sjollehke bæjhkoehtim-
mieh jeenjemasth dorjesuvvieh tematihken sisnjelen goh saemien healsoen jïh jieledetsieh-
kiej bïjre, dan åvteste daate lij jïh annje lea jarngen seabradahkestilleme. Dotkijh jarngesne 
leah meatan ovmessie nasjonaale jïh gaskenasjonaale dotkemeviermine, dan åvteste aaj 
bæjhkoehtimmieh jeatjah teemajgujmie goh aalkoeåålmegehealsoe. Faageles vieksiesvoete 
jarngese mijjen dotkijh jeereldihkie dotkemelaavenjostoem utnieh. 

Jarnge lea orre daajroem buakteme gelliej teemaj sisnjeli, jïh såemies daejstie teemijste 
ållermaehtebe dejnie ovmessie kapihtelinie daennie heevehtimmiebæjhkoehtimmesne. 
Gamte fokuse orreme jieledehammoeskïemtjelasside (vaajmoe- jïh vïrreåerieskïemtjelassh 
jïh sohkerejaamedhgæbja) jïh ovmessie teemah psykiske healsoen bïjre. Akte teema mij 
stoerre tsåatskelesvoetem medijinie åådtjeme lea gaavnoeh SAMINOR 2-goerehtimmeste 
dan stoerre veahkan bïjre vædtsoesvoeteste saemien årromedajvine. Dej voestes jaepiej 
jïjnje dehtie dotkemistie lij noerestudijen bïjre Ung i Nord, teemajgujmie ruvsesåtnoe, 
psykiske healsoe jïh aemieluesemedåemiedimmie. Ånnetji ånnetji SAMINOR lea vih-
kielommes daatagaaltijinie sjïdteme. Goh figuvre 1 vuesehte, dotkijh SSHF:n ålkolen aaj 
SAMINOR-daata nuhtjieh. 

Figuvre 1: Vitenskapeles bæjhkoehtimmieh Saemien healsoedotkemejarngeste 20 jaepieh. 

Dåakteregraade- jïh maasterelaavenjassh 
Jaabnan barkeminie orre dotkijh dåårrehtidh, jïh daan mearan 17 dotkijh mah leah vïed-
teldihkie SSHF:se sijjen dåakteregraadh voebnesjamme. Såemies daejstie dåakteregraad- 
ijste libie tjïrrehtamme lïhke laavenjostosne jeatjah institusjovnigujmie goh Saemien nas-
jonaale maahtoedïenesje – psykiske healsoevaarjelimmie jïh geeruvevoete (SANKS), 
Finnmarhkeskïemtjegåetie, Noerhte-Nöörjen Universiteeteskïemtjegåetie (UNN), Healsoe 
Noerhte jïh Upmejen universiteete. Viermiebigkeme lea jarngesne orreme daejnie laaven-
jostoeprosjektine. Lissine dotkijh SSHF:sne lijkiebïhkedæjjine orreme jieniebidie ph.d.-kan-

didaatide jarngen ålkolen, jïh gellide medisijne- jïh maasterestudeentide. Bïhkedimmie 
maasterestudeentijste ij leah jarngen aalkoelaavenjassijste, men lea såemies aejkien vååjneme 
hijven nuepine orreme dåakteregraadestudeenth dåårrehtidh. Lissine dle bïhkedimmie stu-
deentijste mijjen dotkijidie nuhteligs dååjrehtimmiem vadta bïhkedæjjine årrodh. 

Bievneme jïh ööhpehtimmie 
SSHF aktem mandaatem åtna maam jïjtsasse vadteme, dotkemeilledahkide bååstede 
vedtedh dejtie seabradahkide gusnie dotkeme lea dorjesovveme, jïh sov bievnemestrate-
gijigujmie barka lïhke laavenjostosne Saemiedigkine, fylhkigujmie jïh tjïeltigujmie. Daate 
heevehtimmiebæjhkoehtimmie lea lïhtse jarngen bievnemestrategijeste, mij lea dotke-
meilledahkide årroejidie buektedh. Figuvre 2 bijjieguvviem vadta jarngen populæære-
vitenskapeles bæjhkoehtimmiej bijjeli. 

Figuvre 2: Populæærevitenskapeles produksjovne Saemien healsoedotkemejarngesne 20 jaepieh. Medijetjaalegh jïh 
håalomh ovmessie foruminie eah leah meatan. 

Populæærevitenskapeles bievneme lea joekoen gellielaaketje jïh lea reektehtsh, gærjah, 
bloggh, kronihkh jïh tjaalegh mah gaavnoeh dotkemisnie aelhkieslaakan buerkiestieh 
(8-10). Medijetjaalegh jïh håalomh ovmessie foruminie aaj meatan populæærevitenskape-
les bievniemisnie, men dah eah leah meatan vaaltasovveme figuvresne 2. Jarngen barkijh 

leah bïjre jarkan fealadamme jïh sijjen dotkemeilledahki bïjre beavneme abpe Nöörjesne, 
jïh aaj Nöörjen jïh Saepmien raasti ålkoli. 

Fïerhten daejstie luhkie tjïeltijste gusnie klinihkeles daatah tjöönghkesovvin SAMINOR 
2-goerehtimmesne, jïjtsh reektehtsh dorjesovvin mah almetjehealsoeprofijlem tjïelten 
årroejidie buerkiestieh aalteredåehkesne 40–79 jaepieh (10). Reektehtsh trygkesovvin jïh 
seedtesovvin fïerhten tjïeltese. Gosse reektehtsidie bæjhkoehti, jïjtsh almetjetjåanghkoeh 
jïh tjåanghkoeh healsoebarkijigujmie jïh administratovrigujmie öörnesovvin fïerhtene 
tjïeltesne. Gaajhkh reektehtsh maahta jarngen jïh SAMINOR:n nedtesæjrojne gaavnedh. 

Saemien healsoedotkemejarnge aktem populæærevitenskapeles gærjetjem darjoeji 2015, 
«Korsen é det med helsa di?» såemies dotkemegaavnoejgujmie boelhkeste 2003–2014 (8). 
Dejtie libie deelleme gellide tjïeltide, fylhkide, dåakterekontovride, gærjagåetide jnv. ,jïh 
tjåanghkojne jïh seminaarine. Gærjetje aaj mijjen nedtesæjrosne. Dotkijh jarngesne aaj 
jienebh tjaalegh åtneme gærjesne «Samiske tall forteller» (Saemien taalh soptsestieh (11) 
jïh jeatjah populæærevitenskapeles bæjhkoehtimmine (12-16). 

Jienebh ööhpehtæjjaj mietie gihtjieh mej maahtoe aalkoeåålmegehealsoen bïjre. Nov 
lea vaenie almetjh mah vielie maehteles dam darjodh goh mijjen dotkijh. Jalhts jarngen 
barkijh eah ööhpehtimmiedïedtem utnieh, sååjhtoe dah ööhpehtimmielaavenjassh vael-
tieh ovmessie healsoeprofesjovneööhpehtimmine, kuvsjine jïh plearoeh. Vihkele mijjen 
gaavnoeh dotkemistie åehpies darjodh båetijen aejkien healsoebarkijidie, jïh dan åvteste 
daam utnebe goh akte vihkeles bielie jarngen bievnemelaavenjassijste. 

Meatan salkehtimmine jïh tseegkemisnie maahtoebyjresijstie  
universiteeten ålkolen 
Jienebh SSHF:n maahtoen mietie gihtjieh, dej gaskem Saemiedigkie, direktoraath, depar-
temeenth, fylhkh jïh tjïelth. SSHF lea aaj meatan orreme etihkeles njoelkedassh ham-
moedidh saemien healsoedotkemasse jïh dotkemasse humaane biologeles materijellese, 
jïh lij dennie ektiedimmesne tjåadtjoehtæjja göökte reektehtsi åvteste dejnie ulmie daaj- 
roevåaromem vedtedh juktie njoelkedassh healsoedotkemisnie saemien seabradahkesne 
hammoedidh. Voestes reektehtse kvantitatijve healsoedotkemeprosjekth Nöörjesne goereh- 
talli doh minngemes 30 jaepieh mah saemien etnisiteetem meatan utnin (12). Mubpie 
reektehtse aktem bijjieguvviem vaeljehke etihkeles njoelkedassi bijjeli vedti healsoedotke-
masse aalkoeåålmegi gaskem Alaskesne, Canadasne, Kruanalaantesne, Australijisnie jïh 
New Zealaantesne (13). SSHF lij meatan dennie guhkiebasse barkosne juktie raeriestim-
mieh njoelkedasside hammoedidh. 

Jarnge lea dotkemegaavnoeh buakteme jïh lahtestimmieh vadteme reektehtsidie, daajroe-
iktedimmide jïh salkehtimmide, gaskem jeatjah Maana-, noere- jïh fuelhkiedirektoraatese  

(Bufdir), FHI:n Almetjehealsoereektehtsasse jïh NBS:ide mïrrestallemen bïjre (14). 
Fylhkenhealsoegoerehtimmiej sjïekenisnie mejtie FHI jïh doh noerhtemes fylhkh leah tjïr-
rehtamme, jarnge lissiegihtjemegoerem darjoeji dejtie gellienetnihkeles årroejidie noerht-
ene, minngebi reektehtsigujmie Finnmarhkese, Romsese jïh Nordlaantese (15). 

Vihkelesvoete aktede jïjtse jarngeste saemien healsoedotkemasse 
Mænngan 20 jaepieh, gusnie SSHF lea jïjtjemse maanaskïemtjelassi tjïrrh barkeme jïh 
ånnetji pryöveme jïh feajloedamme, stööregslaakan jïjtsh dotkemejuelkine tjåadtjobe. 
Dotkeme lea saemien healsoetsiehkieh, jieledetsiehkieh jïh ij goh unnemes reaktam daaj- 
rose jïjtse årrojehealsoen bïjre biejjieöörnegasse bïejeme. 

Dotkemeprosjekth SSHF:sne, joekoen SAMINOR, lea metodihkeles, etihkeles jïh seabra-
dahkeligke haestemh sjyöhtehke dorjeme gosse edtja dagkerh stoerre dotkemeprosjekth 
årroji luvnie tjïrrehtidh mah guhkiem leah ålkoestamme orreme. Jis edtjebe maam akt destie 
tjïertestidh, tjuara doh digkiedimmieh neebnedh gusnie digkiedamme guktie byöroe etni-
hkeles ektiedimmien bïjre gihtjedh, jïh mubpesth guktie maahta/byöroe almetjh joekehts 
etnihkeles dåehkide bïejedh. Eevre raejeste SAMINOR-goerehtimmien aalkoven raejeste, 
11 gyhtjelassh gïelen, etnisiteeten jïh jïjtse identiteeten bïjre våaroeminie orreme juktie 
almetjidie mah meatan orreme, dåehkide bïejedh goh saemieh jallh daaroeh (vuartesjh 
2. kapihtelem SAMINOR:n bïjre). Metodihken mietie daate gellie haestemh vadta mejtie 
mijjen dotkijh statistihke-analyjsi tjïrrh veelelaakan vaestiedieh. Seamma tïjjen digkiedim-
mie åtnoen bïjre etnisiteeteste healsoedotkemisnie leah Saemiedægkan jïh jeatjah institu- 
sjovnide jåarhkeme, goh Nöörjen institusjovne almetjereaktide (NIM). 

Stööremes haesteme mijjen dotkemeprosjektigujmie lea læjhkan dïhte ahkedh vuarja- 
sjimmie mejtie mijjieh daarhvem dievviedibie, mejtie mijjieh ulmiedåehkide jaksebe jïh 
mejtie mijjen dotkemeilledahkh leah faamosne gaajhkide saemien jïh daaroen årroe-
jidie. Mah mijjieh fer vaenie geograafeles dajvh jïh aalteredåehkieh meatan vaalteme? 
Fer vaenieh dejstie mah leah bööresovveme, leah meatan? Mijjien naan båajhtoeh tsie-
hkieh dej gaskem mah meatan goerehtimmine? Vuesiehtimmien gaavhtan, mah jienebh 
saemieh goh daaroeh mah veeljieh meatan årrodh, jallh dagke vaenebh? Åenehkslaakan 
iktedamme: maahta mijjen dotkemeilledahkide leajhtadidh? Ibie maehtieh ållesth vaestie-
dassem vedtedh. Dan åvteste vihkele orre daatatjöönghkemh jïh analyjsh darjodh juktie 
mijjen gaavnoeh gïehtjedidh. 

Jarngen dotkeme lea vuesiehtamme saemien årrojh leah seamma heterogeene goh fïerhte 
jeatjah dåehkie – hævvi! Guhkiebasse mijjen studijh edtjieh dan åvteste meatan vaeltedh 
eantan stuerebe geograafeles dajvh jïh lissine aaj maanah jïh noerh meatan vaeltedh. Gosse 
dam geograafeles dajvem vijriedibie, sïjhtebe buerebe daatavåaromem åadtjodh dejtie 
ovmessie saemien dåehkide fïereguhtene haeresne goerehtidh, jïh sïjhtebe vielie bïevnesh 



26

åadtjodh kveenen årroji bïjre jïh noerhtenöörjen årroji bïjre sïejhmelaakan. Lissine sïjhtebe 
barkedh guktie dan jeenjesh gåarede leah meatan mijjen daatatjöönghkemisnie. Dan 
jienebh mah leah meatan, dan vielie jaahkods mijjen illedahkh sjidtieh. 

Jaepiej åvtese SSHF sæjhta åejviefokusinie utnedh SAMINOR 3-goerehtimmiem tjïrre-
htidh. Mænngan göökte daatatjöönghkemh tjïrrehtamme vuejnebe magkeres daajroe 
mij fååtese healsoen bïjre almetjidie noerhtene. Goh voestes aejkien kvalitatijve goereh-
timmievuekieh sijhtieh gihtjehtimmieh våaroeminie utnedh SAMINOR:sne. Åejvieulmie 
lea gorredidh årroji jïjtsh sjaavnjoeh jïh daerpiesvoeth krööhkestidh gosse lea teemaj bïjre 
mejtie byöroe dotkedh. Akte kombinasjovne joekehts dotkemevuekijste, goh dovne gih- 
tjehtimmieh, gihtjemegoerh jïh klinihkeles mööledimmieh, maehtieh sån kvaliteetem dot-
kemassse lissiehtidh. 

Iktedimmie 
Fåantoe man åvteste SSHF tseegkesovvi, lij faatoes daatabaahtseme jïh daajroe saemien 
healsoen jïh jieledetsiehkiej bïjre. Mijjen dotkemeprosjekth pryövoeh naakenh daejstie 
faatoes daajroeraejkijste gaptjedh. Saemien årrojh jïh aalkoeåålmegeperspektijve leah 
åejviefokuse, men jarnge aaj maahta daajroem dotkemen tjïrrh reebledh kveenen, nöörjen 
jïh gaajhki gellienetnihkeles årroji bïjre noerhtene. 

SSHF akte 20 jaepien båeries noere gelliej dååjrehtimmiejgujmie mij daelie jïjtjemse heev- 
ehte. Dotkeme ij leah naan rïekte jallh aelhkie geajnoe dåeriedidh. Daerpies ïedtjije jïh ded-
ikeereme dotkijigujmie jïh dåarjoehtæjjajgujmie mah ektesne berkieh ektie ulmien vööste. 
Hijven dialogh seabradahkeaktöörigujmie, dotkemebyjresigujmie jïh ij goh unnemes årro-
jigujmie, lea eevre daerpies jis edtja hijven dotkeme sjïdtedh. SSHF lea annje akte onne 
jarnge, jïh maehtebe ajve stuerebe sjïdtedh viehkine jeatjah faagebyjresijstie jïh dotkijijstie 
dovne daennie laantesne jïh ålkoelaantesne. Læjhkan mijjen lea stoerre syjhtedassh mejtie 
sïlledibie fïerhten biejjien. Mijjen dotkemeprosjekti jïh vijries laavenjostoeviermiej tjïrrh 
mijjen daajroe sjïdtede. Mijjieh dam aavojne mubpiejgujmie juekebe. 

Daesnie maahtah vielie Saemien healsoedotkemejarngen bïjre lohkedh:  
https://uit.no/research/sshf-sa. 

https://uit.no/research/sshf-sa
https://uit.no/research/sshf-no

